
[Gerufen:]   Einer: War is tüchtig?
Wu seid ihr?
Låßt euch hör!

Alle: Die Flößer!
Do!
Dunnerkeil!

  
Öm naüne is es Frühstück do,
Durscht un Hunger håmmer scho.
Do schicke mer's Büble ins Durf nei,
käft Broet un rotn Praßsoock ei,
nacher trinkt a jeder von dan Fooß
seine zwä drei vier fünf Mooß.

War trinkt die? ...

Mittog öm zwölfe is's suweit
un wenns racht ist, Assnszeit.
Do påck mer Messer un Gobln,
fånge herzhaft o ze schnobln.
Do wörds dan Floßherrn ångst un bång,
seine Flößer frassn lång.

War frißt lang? ...

Un wenn die Glockn viere schlööcht,
wörd zum Hålwerohmd geräächt.
Do hole mer a Gerächerts ro
un stecke a naüs Faßle o,
nåcher trinkt a jeder von dan Fooß
seine zwä drei vier fünf Mooß.

War trinkt die? ...

Wenn's sieme schlöcht vom Kärchtorm ro,
is der Feierohmd a schö do.
Nåcher war mer nei in dos Städtle gen,
wu lauter schöne Mädle sein (ja wu sen se denn?).
Do singe mir die gånze Nocht,
bis unner Gald is dorchgebråcht.

War brängt's dorch? ...

